
 
 
 

 
Нам бы шукаць якіх шляхоў 

Далей ад блуду,  
А не чакаць сярод грахоў 

Вялікіх  цудаў. 
 

СПРОБА  ІСЬЦІ  
ПА РАСЕ 

 
 
 
 
 

Час не чакае – мне ісьці, 
І позна пачынаць размову,  
Ужо няма патрэбных словаў, 
Ужо ня могуць не пусьціць. 



СУАДНОСІНЫ 
 
 
 
*  *  * 
 
Хоць думкі люты вецер  
Не дае спарадчыць,  
Хоць не знаходжу месца  
Там, дзе жывеш ты,  
I хоць жыцьцё бярэцца  
Зрабіцца цяжкай працай,  
Мне сьмешна.  
 
 
*  *  * 
 
Па выніках размовы  
Пытаньням не закрыцца.  
Нашто тая будоўля,  
Калі пасьля сварыцца. 

 
 
 
РЭЧАІСНАСЬЦЬ 
 
Я жыву, мусіць, неяк ня так,  
Разумею, напэўна, замала.  
Рэчаіснасьць казыча ў вушах,  
А ў руках покуль што не бывала. 
 
Рэчаіснасьць – 
                       ня даць i ня ўзяць, 
Атрымаўшы – 
                      яе не захочаш. 
Я б пайшоў cваім шляхам назад.  
Але надта ж ня веру ў вочы,  
Хоць яны i растуць з галавы. 



СТАЛАСЬЦЬ 
 
Складанасьці абставінаў жыцьця  
Неспадзявана ўжо не засмучаюць,  
Ужо болей нечакана  
                               не зьдзіўляюць...  
Жывём  
        не прадчуваньнем адкрыцьця,  
А намаганьнем выспацца начамі. 
 
 
 
ЦЭЛЫ ЧАС 
(Імгненьне) 
 
Незаўважны бег гадзін пад гарляк  
Падстаўляе нож нямераны свой.  
З пуцявіны мне ня збочыць ніяк –  
Людзі добрыя вядуць за сабой. 
 
Разьмяркоўваюца ў чэргах гpaxi,  
Абгаворваюцца колькасьць i кошт,  
Касавурыцца yxіл на ухіл,  
Не зважаецца на ўстылы мне нож.  
 
 
 
*  *  * 
 
Дапамажыце раскавацца –  
Абрыдла ўжо камплексаваць.  
У адпачынак прагну працы,  
Працую – пухне галава.  
1ду, а хочацца спыніцца.  
Маўчу, а хочацца казаць.  
Баюся ўласнае міліцыі,  
Што йдзе мяне аберагаць. 
 



ЭПІЗОД 
 
Казалі ўсё пра спадзяваньні 
I ўсьміхаліся наўсьцяж,  
У вашым вытанчаным ржаньні  
Мне чуўся заклік да жыцьця. 
 
I я, пакуль не разабраўся,  
З надзеяй клаўся і ўставаў,  
Сабе хваробіну прыдбаў –  
Адчуў, што пераспадзяваўся. 
 
 
*  *  * 
 
Я супраць узьнятых рук,  
Бо зьведаў ад ix пакут.  
Хто супраць узьнятых рук?  
Я першы падняў руку. 

 
 
 
ЖАДАНЬНІ 
 
Жаданьні свае ўтаймоўваў,  
Даводзіў да вонкавай сьціпласьці,  
I вось ня ўбачыш за словамі  
Таго, што на волю ён выпусьціў. 
 
Брыдзе між людзей незаўважнае,  
Але ад ягонай прысутнасьці  
У большасьці цяжкае ўражаньне,  
Хоць большасьць  
                        ня ведае сутнасьці,  
Якая шануецца знаўцамі  
I мае традыцыі даўныя – 
Аднекуль заўсёды з’яўляецца  
I зноў пачынае з жаданьняў. 



ЗАЦЯТАСЬЦЬ 
 
Я ciнiцy шукаў, я ciнiцy шукаў,  
Доўга ногі таптаў i стаміўся.  
Завярнуў крыху ўбок  
                            i прысеў на пянёк,  
I, задумаўшыся, пахіліўся. 
 
Я ciнiцy шукаў, я ciнiцy шукаў,  
Журавоў абмінаў, не зважаючы,  
А пасля зразумеў,  
                        што каб розум я меў,  
То ў пошук такі не ўдарыўся б. 
 
 
 
ХОЛАД 
 
Як пачнецца пара лістапада,  
Ўмацаваўшы кастрычніцкі сум,  
Поўняць памяць  
                   прызнаньні i здрады,  
I ня хочацца быць аднаму. 
 
Халадзеючым дыхае вечар,  
Усе, што можна, на дровы крышу,  
Ды няма паратунку ля печы,  
Бо яна не сагрэе душу. 
 
У чаканьні званка ці сустрэчы  
Ад самоты збавеньня няма.  
Толькі раніцай скончыцца вечар,  
Але заўтра яшчэ не зіма. 
 
 
 
 
 



ГІСТОРЫЯ 
 
Было такога, што ня ўспомніць,  
Бо, калі ўсё гэта было,  
Шматлікім дыхаць заняло,  
I поўдзень абярнуўся ў поўнач. 
 
 
 
*  *  * 
 
Старога неба больш няма,  
Зямлю міну узьнікшым морам,  
Бо йшчэ ад бацькі пераняў  
Імкненьне ў новыя прасторы. 
 
Цяпер сярод былых людзей  
Уяўна бачу непамёрлых,  
I ix сьлядамі па вадзе  
Мой шлях кipyeццa праз мора. 
 
Канец з пачаткам аб’яднаць – 
Мая найпершая патрэба,  
I неба новае спаткаць,  
Бо ўжо няма старога неба.  

 
 
 
РЭХА 
 
Нам успаміны зразумець даюць,  
Хто моцны,  
               хто слабы,  
                           а хто разумны,  
Хто ўвогуле  
               спачатку быў прыдуманы,  
Каб сэрца хоць падманам  
                                          закрануць. 



Мана i на бяду, i на карысьць  
Умее сатварыць i разбурыць – 
Яна такая. 
                Памяць абдурыць?  
Ёй нават гэта – праца нецяжкая. 
 
 
 
*  *  * 
 
Падыходзіць цixa ззаду.  
На плячо руку кладзе...  
Павярнуўся, бачу – здрада.  
А за ёй у чарадзе  
Пазнаю я вашы твары  
I усьмешкі, i мiгi.  
Што ты, браце, вочы паліш?  
Можа ўстаў ня з той нагі? 
 
Сэнс здарэньня ад зьмякчэньня  
Давядзе да мітусьні – 
Не ўяўляю заканчэньня  
Без напружанай хлусьнi. 
 
 
 
*  *  * 
 
Што сьніцца катам па начах?  
I цi знаёмы катам жах?  
Якія маюць каты xoбi?  
I цi бываюць каты добрымі? 

 
 
 
 
 
 



МАНА 
 
Пачуцьцям,  
          што не патрабуюць слоў, 
Мана больш за другое шкодзіць – 
Яна паўсюль сабе знаходіць 
Шляхі... 
А тут – лацьвей мане –  
Хадзі ў вадчыненыя дзьверы,  
Зьбірай вяршкі дабра з давер’я.  
Пляваць на дробныя штуршкі!..  
Якія водгукам i рэхам  
Свой цень кідаюць на пацеху  
Пакрыўджанасьці i загане. 
Адным ніяк, другім пагана,  
I ўсе, хто бpaў удзел, паранены. 
 
 
 
СЛОВЫ 
 
Мы кажам словы пры сустрэчах,  
На разьвітаньне кажам словы...  
Мы ўва ўладзе слоў спрадвечных,  
Няпраўда, што шукаем новых. 
 
Трэба штосьці казаць цішыні, 
Што навокал усьмешку хавае.  
Я зьбянтэжана рот адчыніў,  
Памаўчаў i назад зачыняю.  
Зачыніў, а на вусны мае  
Асяроддзе адбіла ўсьмешку.  
Вочы вылупіў – слоў не стае,  
А бяз ix... 
             Разумееце нешта? 
 
Думку слова хавае,  
Сэнс за думкай далёка.  



Цяжка жыць, адчуваючы  
Толькі словы навокал. 
 
 
 
СУАДНОСІНЫ 
 
За i супраць – 
             суадносіны 
                     сёньня ў нас, 
                            нам не да гвалту. 
Цішыня – 
               i вочы скошаны. 
То ўлева. 
              То ў заўтра. 
Толькі быццам замірыліся 
                                  за i супраць, 
Але торгнула, 
                    нешта з будучага  
                                           вынесла 
I па сэрцах неспакоем 
                                сьцебанула. 
Ажно енкнулі,  
              ды усьмешкамі скрывіліся.  
Пазьбіралі неістотнае  
I памножылі на мінусы,  
Склалі ўсё – чакаем вынікаў. 

 
 
 
ПЫТАНЬНЕ 
 
Мы ведаем дзе дрэнна  
З таго, што перажылі,  
Але ж чаму нязьменна  
Зноў на памылкі хіліць? 

 
 



 
ЭМІГРАЦЫЯ 
 
Дзе ён, дзе ён, той горад,  
Пра які вы тут нам сьпявалі?  
Побач дзе?  
Ці за морам?  
Мы паўсюдна шукаем.  
3 думкай непамутнёнай,  
3 сонцам у кожнай шыбе. 
 
Раны незагаёныя 
Змушаюць на гэты выбар. 
Мы выбіраем горад. 
Ня ведаючы геаграфій. 
Ня ўлічваючы гісторый. 
Haм толькі б туды патрапіць. 

 
 
*  *  * 
 
Проста жыць паміж лужын i  
                                             сьцюж 
I ня поўніць ідэямі вецер, 
Як i ўчора, сягоньня хачу. 
Але, кажуць, i сёньня ня сьвеціць. 
 
 
*  *  * 
 
Старая плошча. Дрэвы. Брук.  
Дамы абапал з мокрай цэглы.  
З аднога боку процьма мух.  
Сьмярдзіць карболкай процілеглы.  
Людзей заўсёды тут няшмат,  
Ды й тое, з большасьці, вар’яты,  
Пасярод плошчы ёсьць тэатар,  
I ўваход туды бясплатны.  



Мне там няма чаго рабіць – 
Нашто мне іхныя прэм’еры.  
Мяне цікавіць дабрабыт  
На справе, а не на паперы.  
Мяне ня вабіць балбатня,  
Я веру толькі ў наяўнасьць.  
Мне есьці хочацца штодня,  
А тут – даюць чытаць аб’явы.  
Што за жыцьцё, калі спектакль  
На лепшым месцы, сярод плошчы?  
Не абыйсьці яго ніяк. 
                                   Глядзі i усё.  
А як ня хочаш – 
Давай дамоў i адпачні,  
Цi пакрыўдуй крыху на аўтара.  
Ты выйшаў, бразнуўшы дзьвярмі,  
Але ж ізноў тут будзеш заўтра. 
 
 
*  *  * 
 
Горад мой, вораг мой, 
Адпусьці мяне дамоў, 
Я ў нетрах тваіх вуліц 
Час губляю. 
Новы дзень загудзеў 
Перапевамі надзей. 
Да сябе няўмольна  
Туліць, прыціскае. 
 
 
*  *  * 
 
Хто, хоць нічога не знайшоў,  
Але шукаў i спадзяваўся,  
Хаця да мэты не дайшоў,  
Але й на месцы не застаўся. 

 



 
 
 
 

Пяты дзень з тэлевізарам п’ю, 
І калі яму будзе ўжо досыць? 
Ён паказвае мне ўсю зямлю 
І нічога за гэта ня просіць.  

 

ТАБУН 
 
 
 
СПАДЗЯВАНЬНЕ НА ЗІМУ 
 
Штодзённыя зьмены надвор’я  
На стому адпітым мазгам.  
Якое тут шчасьце ці гора,  
Адно толькі ёсьць, што туга... 
 
Спакуса ўжо не спакуса,  
Нязнанага быццам няма.  
Улетку мацней землятрусы,  
Дык, значыцца, трэба зіма. 
 
 
 
АКАЛІЧНАСЬЦЬ 
 
Сьнег не нагадаў мне пясок,  
Як я нi выкручваў ваччо,  
Дотыкі да цёплых панчох  
Зразумець далі пра жыцьцё. 
 
Ураджайны сьнег сёньня лёг.  
I, нібыта ў жудасным сьне,  
Не растаў ад цёплых панчох.  
Гэта i зьдзівіла мяне. 



 
 
 
ДЫМ 
 
Я ўчора прыдумаў дым,  
Што ціxa над возерам плыў.  
Ён быў там, дзе я казаў,  
I плыў увесь час назад. 
 
Былыя дымы ў разьлік  
Ня браў ён, мой новы, злы,  
Сьмяяўся, як я вучыў,  
I плыў па вадзе, i плыў... 
 
А іншых, другіх дымоў, 
Ён гнаў ад людзей дамоў, 
Ідзіце, – казау ён, – 
Я 
Тут буду агортваць шлях. 

 
 
 
КОНЬ 
 
Я зноў запіў ад адзіноты,  
Ад халадэчы на двары.  
Прыходзіць хтось. 
Пытаю: “Хто ты?”  
А ён ня хоча гаварыць. 
 
А ён маўчыць, i бяссэнсоўна  
Чакаць ягонага адказу.  
Бо гэта конь, ён не шматслоўны  
I ўсё наглейшы з кожным разам. 
 
 
 



РАНІЦА СЬВЯТОЧНАГА ДНЯ 
 
Зранку на белага каня, 
Вочы прадраўшы,  
                      але не пад’еўшы, 
Сеў я, 
        i хеўрачка мая  
                  села таксама, 
                         але я ўсе ж першы. 
Скок-паскок, 
                   як капыты абцасы.  
Чый гэта крок? 
                      Аж гэта мой уласны.  
Ніз ці верх? 
                 Нікому з нас ня ўцяміць.  
Быццам зьвер, крэхча памяць. 
 
Пешшу нязвыкла хадзіць.  
Едзем на конях, 
          ад коняў нашых 
              тлум, што ў мазгах сядзіць,  
Пнецца ў вочы з вушэй  
                            мройным маршам. 
 
 
 
СУНІЦЫ 
 
Шукаю, мой пошук як марны  
                                            пошчык,  
Быццам зьбіраю суніцы ў кошык  
На той паляне, дзе сярод сьцёжак  
Багата гэтых самых суніц. 
 
Але так цяжка стрымацца мне,  
Нібыта я ў пякельным сьне.  
Хапаю вуснамі без разбору  
I смак суніц, i сунічы водар. 



 
Бывае, сон мой жыцьцём  
                                       становіцца.  
Тады усё ірвецца, грукоча, коціцца...  
Кідаю справы, каб з кім дамовіцца 
На продаж суніц  
                      з гэтым самым  
                                          кошыкам. 
 
 
 
АБУДЖЭНЬНЕ 
 
Ну што, браток, да раніцы дажыў?  
I прачынацца трэба, i глядзець.  
Рабіць гэта балюча, як i жыць,  
Адчуўшы, што цябе няма нідзе. 
 
Ты можаш адбівацца ў вачах  
Людзей вакольных бляскам  
                                        нежывым,  
Але, калі сарвешся закрычаць,  
Ня ўцяміш,  
                  што ўсяго толькі заныў. 
 
Скугол падземны  
                             душыць з вышыні  
Цябе,  
         i не чапае ён другіх.  
Пад раніцу ўсе хочацца зьмянщь,  
Але ня маюць выхаду кругі. 
 
Kpyгі, кругі i плямы у вачах – 
Ну што, браток, да раніцы дажыў?  
Калісьці гэта трэ будзе канчаць.  
Ня хочаш. 
              I ад гэтага дрыжыш. 
 



 
 
*  *  * 
 
Так глыбока ўначы, 
                аж пад ранак.  
     бразгат засавак i ланцужкоў. 
Мы згубілі ўсе спадзяваньні,  
А той-сей проста ціха сышоў. 
Не насустрач, 
                    а ў бок процілеглы,  
Не з усьмешкай на вуснах, а так,  
Зубы сьціснуўшы, людзі пабеглі, 
Баючыся хадзіць па начах. 
Вы ж з’явіліся позна, даруйце, 
I ня трэба нам ветлівых слоў. 
Тут ваш голас ня чуюць, 
                                    а чуюць 
Бразгат засавак i ланцужкоў. 
 
 
 
ЛЕТА 
 
Кволым парасткам адзначыў  
Час, што лета надыйшло.  
Усе, што можа, лоўка скача  
Скрозь сагрэтае сьвятло. 
 
Толькі нешта я ня веру  
Hi ў чэрвень, ні ў цяпло,  
Hi ў скокі, што бяз меры,  
Hi ў значнасьць важных слоў. 
 
Але гэта ўжо ня лета,  
Кволы парастак замоўк,  
Са ўciм сьветам ладзіць мэта,  
Тая, што я не знайшоў. 



 
Жнівень пырскае ад сьмеху,  
Не ўсьцішыцца ніяк,  
Адмаўляе небясьпеку – 
Ва ўciм сьвеце ён ды я. 
 
 
 
*  *  * 
 
Быу ліпень. 
                   Ноч. 
I дожджык цеpyciў. 
Калі ж я зоркі ўбачыў 
I уцяміў, 
Што сьплю, 
То вусны ледзь не пракусіў. 
Ды што казаць – 
                  вы ж ведаеце самі,  
Якое абуджэньне можа быць  
Калі 
      раптоўна пачынаеш 
                                     жыць. 

 
 
 
 *  *  * 
 
Вечарамі шукаецца месца 
Адпачынку ад той мітусьні, 
У якой пражываюцца цесныя 
І надзвычай кароткія дні. 
 
Вечарамі чакаем, бывае, 
Неахвотна прыходу начы. 
Справы новыя не пачынаем 
І пра справы старыя маўчым. 

 



 
 
 

Успамін мінулага дня... 
 Хроніка пражытых хвілін... 
Дзесьці сёньня ты не адна,  
І чамусьці я не адзін.  

 

СТРУНЫ 
 
 
 
*  *  * 
 
Ну вось ужо i ёсьць нам 
Што ўспомніць, 
Ну вось ужо падумаць 
Ёсьць над чым, 
I мары ёсьць 
Сярод няяснай стомы 
Ад захапленьня, 
Але мы маўчым. 
Маўчым пра ўсё, 
Што нам так важна ведаць, 
Маўчым пад дождж, 
Пад вецер i пад час, 
Які няўмольна 
Набліжае бездань 
Расстаньня, 
Што чакае 
Заўтра нас. 

 
 
 
 
 
 
 



*  *  * 
 
Шмат памыляўся, ведаю,  
                                  што ж зробіш,  
Калі шукаў, затойваючы дых,  
А ты ўвесь гэты час хадзіла побач,  
Але ня ведаў я, што гэта ты. 
 
 
 
*  *  * 
 
Размаўляць з прыгажуняю цяжка,  
Вочы-кроплі глыбока-глыбока 
Недзе 
          маюць мізэрны адбітак. 
Гэта я 
           сёньня зранку шчасьлівы, 
Бо ў вочы такія патрапіў. 
I ніяк не спасьцігну, ня ўцямлю, 
Што мяне ў далячынь гэту кліча, 
Чым мяне глыбіня тая вабіць, 
I чаму я маленькі-маленькі 
Там, 
А побач ёсьць нехта вялікі. 
 
 
 
*  *  * 
 
З кожным слоўцам  
                  бы праменьчык зьзяе, 
Песьціць грудзі... 
                            Слухаю цябе... 
Будзіць памяць гэты ранак даўні  
Сьветлым рэхам колішніх надзей. 
 
 



 
ГОЛАС 
 
Цябе ня бачу – 
                      i няма жыцьця,  
Ідзеш насустрач – 
                  мне б куды схавацца.  
На голас твой гатовы адазвацца.  
Працягваю я слухаць i маўчаць.  
I столькі чую... 
                         Як толькі душа 
Уціск пачуцьця гэтакі трывае?  
I насамрэч мяжуецца з адчаем.  
Ці ноч,  
        ці ранак,  
                     ці пачаўся дзень – 
Адно i тое ж маю уяўленьне,  
Аднолькава адданы захапленьню,  
Якое сёньня – кій мой i прамень,  
Кірунак да найлепшых перамен,  
Якія могуць быць i не адбыцца.  
Умее нават памяць памыліцца,  
Ацэньваючы тыя ноч цi дзень. 
 
 
 
*  *  * 
 
Перастань мне, калі ласка, сьніцца,  
Сьніся іншым ці сама сабе.  
Мне ж дазволь  
                   праспацца i забыцца,  
Што была ты побач у журбе. 
 
Калі ласка, будзь сама сабою,  
Не гуляй у лепшы варыянт,  
Бо яно не надае спакою  
I ня можа нечаму спрыяць. 



*  *  * 
 
Перастань мне сьніцца, калі ласка,  
Не прыходзь пад раніцу цішком.  
Добра бачу: твар твой – гэта  
                                                  маска,  
Ты яе ня скінеш языком. 
 
Хай кляну імгненнае празрэньне,  
Хай зьмяніць нічога не хачу,  
Але з нейкім новым нецярпеньнем  
За табой, прачнуўшыся, сачу. 
 
 
 
*  *  * 
 
Я трымаў сваё шчасьце ў руках  
I баяўся ў кішэню пакласьці,  
Бо тады не было б ужо шчасьцем  
Toe, што я трымаў у руках. 
 
 
 
*  *  * 
 
Я памыляўся, але не шкадую.  
На сэнс таго  
           наўмысна не зважаю – 
У маіх думках ты зусім другая.  
Гляджуся ў памяць,  
                        каб цябе прыдумаць.  
Мне спачуваюць: 
                   што ж ты голаў тлуміш?  
Няможна так хлусіць сабе самому,  
Kyпi гapэлкі ды шыбуй дадому.   
Але ж i там  
               мне не знайсьці прытулак.  



Сустрэчы выпадковай дачакаўся  
I падыйшоў, i вымавіў – 
                                  ну вось...  
Усьмешка... 
               бы чакала ты кагось, 
                ды не прыйшоў ён...  
Што зробіш ты?  
Кім зьведаю цябе?  
Хто буду я ад гэтае хвіліны? 
 
 
 
*  *  * 
 
Ты, што i побач такая далёкая – 
                                  не дасягнуць, 
А ўжо як сёньня, 
                     то й марыць няма  
                                                чаго, 
Шчасьліва будзь. 
Не дасылаеш ні ліста, нi голасу 
З краю свайго,  
                     дзе, напэўна,  
                                     так хораша, 
Што часу няма прагуляцца  
                                        ў памяць, 
Ці прасачыць за бягучымі днямі, 
Каб растлумачыць абраны  
                                        напрамак 
Хоць бы сабе. 

 
 
 
АДВЕЧНАЕ 
 
Ці ж ты ня гэтага жадала?  
Ці ж я ня гэтага чакаў? 
Збылося, быццам бы, 



                                а стала  
Таго, нязбытага, 
                         шкада. 
 
 
 
СAMOTA 
 
Здаецца мне, што вар’яцею,  
У хмарны дзень шукаю ценю,  
Бо так пячэ ў галаву,  
Што я нявесела жыву. 
 
Сам не дайду ніяк да ладу,  
Ды i нixто ня дасьць параду,  
Куды прыбіцца, дзе схавацца,  
Каб з завядзёнкі не сарвацца. 
 
Перажываючы ўсе гэта,  
Я зранку сноўдаю бяз мэты.  
Маўчаць мне цяжка,  
                          цяжка дыхаць,  
З табою мне б пабыць  
                              хоць крыху. 

 
 
 
*  *  * 
 
Пасьля таго, як вецер перасьціх,  
Пасьля таго, як неба пасівела,  
Пасьля таго, як сьнілася мне ты,  
Я так хацеў хаця б здавацца  
                                         сьмелым. 
 
 
 
*  *  * 



 
Крок насустрач – такая дробязь,  
Пераставіць адну нагу.  
Намагаюся месяц зробіць, 
Ды i сёньня ўсё не магу. 
Не магу ўсьміхнуцца шчыра 
I, ступіўшы той самы крок, 
Больш ня помніць 
                    праз тваю міласьць, 
Існаваньне другіх дарог. 
 
 
 
*  *  * 
 
Я зраблю табе ўсе, што хочаш,  
Я аддам табе ўсе, што маю,  
Толькі побач ідзі, ня збочвай  
I маўчы, што так не бывае. 
 
 
 
*  *  * 
 
Мне вельмі хочацца, каб ты  
Была такая ж i надалей,  
Каб гэтай цёплай прастаты  
На усе жыцьцё табе дастала, 
Каб ты была 
                    заусёды – ты. 
 
3 табой размова – 
                            сьвята мне. 
I толькі ўпотайкі ўздыхаю,  
Калі міжволі закранеш  
Ты тыя струны ўва мне,  
Што не табе сягоньня граюць. 

 



*  *  * 
 
Шэры хмары разганю  
Празрыстым ветрам,  
Пагляджу праз цішыню 
У бок твой. 
                    Дзе ты? 
Ці ж дарма табе шляхі  
Свае тлумачыў?  
Цi ж я сам, сьляпы такі,  
Цябе ня бачу?  

 
 
 
*  *  * 
 
Мне з табою бліжэй да неба,  
Я з табою ня чую часу,  
Па якім мне глядзець у неба,  
Пад якім мне так мала часу. 
 
I шукаю цябе i помню,  
Як было i як не бывае.  
Мне шукаць замінае стома,  
Але я ўсё ж цябе шукаю. 
 
А знайду цябе i забуду,  
Ці ты ёсьць, ці была калісьці.  
Разгублюся, як перад цудам,  
Аступлюся, i будзе выйсьце.  

 
 
 
 

Я чую і ведаю сам па сабе, 
Але ж пад грамадзкім уплывам 

Раблю ўсё, што трэба ня мне, а табе, 
І не абыяк, а рупліва.  



 
ЗЬНЕШНЯЕ 

 
 
 
*  *  * 
 
Можна быць хворым  
можна быць бедным  
але жыць добра  
гора ня ведаць  
калі ёсьць вера  
вера дасьць сілу  
пакажа дарогу  
бура нахлыне  
яна дапаможа  
быць непахісным. 
 
Не да спадобы  
мне толькі адное   
тое што робіцца  
моцнай сьцяною  
вера сьляпая. 
  
Вера сьляпая  
ўзьвяла абарону   
не нападзе 
але ты ў палоне. 

 
 
 
*  *  * 
 
Пад зоркамі хадзілі, 
Пад зоркамі жылі, 
Але на ix ніколі не глядзелі, 
I столькі ўсяго зрабіць пасьпелі 
За час, што праблукалі па зямлі. 



Стаміліся, заснуць ня маем сілы, 
А зоркі як віселі, 
Так i цяпер вісяць. 
Xi6a ж каго  
               звычайным чынам зоркі 
У чорным небе будуць хваляваць? 

 
 
 
*  *  * 
 
Куды дзяецца сьлед  
         ад зоркі, 
                    што упала, 
Ад вогнішча, 
                   што згасла. 
Ад казкі, 
            што была? 
Складанае пытаньне.  
Каб адказаць удала,  
Шукаецца пачатак  
Звычайнага цяпла. 
 
 
 
*  *  * 
 
Так цяжка разумець, 
Што ты ня самы лепшы, 
I тое, што жыцьця, 
Апроч свайго, 
Ня бачыў. 
I ўсе, што палічыў 
Галоўнаю ўдачай, 
Было для іншых 
Зьнешнім. 

 
 



 
*  *  * 
 
Ты чый? 
              Нічый? 
Глядзіце – 
                  во нічый! 
I гэтак ён 
              сам кажа пра сябе. 
А гэта ўжо пытаньне. 
 
Калі нічый, 
                   сам па сабе, 
То хто цябе наўчыў быць нічыім?  
Той, можа, хто зрабіў цябе сваім,  
Ня маючы ніякае патрэбы  
Табе паведамляць, што гэта так? 
 
 
 
*  *  * 
 
Ці я сплю, ці бачу гэта яўна,  
Блытаніна не дае жыцьця,  
Вельмі добра ўсе было нядаўна,  
I абы што лезе ў працяг. 
 
 
 
*  *  * 
 
Будоўля – наша жыцьцё.  
I ў жорсткім рытме стварэньня  
Мы робім вышэй за ўсё  
Сьцяну непаразуменьня. 

 
 
 



*  *  * 
 
Зyciм нямнога давялося нам  
Ў скарбонку зразумелага ўнесьці, 
На ўвесь двор пад раніцу туман, 
І ты мне кажаш, што ня любіш  
                                              вецер. 
 
А мы маўчым, i подых цішыні  
Агортвае галовы навакольля.  
Спачатку трэба браму адчыніць,  
А потым нейкім чынам лёс  
                                         адолець. 
 
Нac мала. 
                Можа двое, 
                                можа менш, 
І, каб жыцьцё няіснае праверыць, 
Цябе я сустракаю 
                            перш-наперш, 
Чакаю i паглядваю на дзьверы. 
 
 
 
АПТЫМІЗМ 
 
А з маёй жа лаўкі 
                       нічога ня бачна, 
Але ўсё роўна 
                я жыцьцю ўдзячны. 

 
 
 
*  *  * 
 
А вы пачэсныя,  
А мы апошнія,  
А вы нябесныя,  



Нібы нябожчыкі. 
 
А мы сядзім-маўчым – 
Ня маем голасу.  
Мы ваш глытаем дым,  
Што ў вочы колецца. 
 
Мы са свайго  
Міжволі ўсьміхаемся  
I на другі працяг  
Не разяваемся. 

 
 
 
*  *  * 
 
У сьвеце спакою нямашака,  
I многім баляць галовы. 
Жыцьцё – 
             гэта вельмі цяжка, 
Асабліва калі па-новаму. 

 
 
 
*  *  * 
 
З ваўкамі жыць – 
                  па-воўчы выць – 
                                          ці трэба? 
Зямлю зхадзілі – 
                   розум ёсьць – 
                               шукайце ў неба. 
Яно аддасьць таму, хто возьме, 
                               сваю сутнасьць, 
Ды ўсе, што ходзяць, 
                       не бяруць 
                           i кажуць глупствы, 
 



Сярод зазначаных атрут 
                           шукаюць выйсьця, 
Яго ж няма, калі заграз, 
                                як ты ня мыйся. 
Пасьпешны клёкат – 
                     хто ляціць, 
                          абмажуць тлушчам. 
Алеем тлушч ці можа быць?  
Маўчыць відушчы. 

 
 
 
*  *  * 
 
I што ж гэта робіцца?  
Сварымся, лаемся,  
Нашкодзім, зьбяжым.  
I маўчым, як вяртаемся. 

 
 
 
*  *  * 
 
Ёсьць словы,  
          ёсьць пачуцьці,  
                         ёсьць падзеі.  
Складаецца з ix нашае жыцьцё. 
Адзін  яго аддасьць, 
                                 другі падзеліць, 
А трэці ўжо схаваў, 
                               чацьвёрты цёг 
Да грамады. 
                     Прадаць. 
I што? 
           Kyпілі? 
 
 
 



*  *  * 
 
Сягоньня сьвята. 
                         Людзі на плошчы. 
Hixтo ня сьпіць 
                      да позьняй ночы. 
Але i гарэлку ніхто ня хвошча. 
 
Пануе ўрачыстасьць, натхнёнасьць  
                                                 i вера,  
Паўсюль процьма літар вялікіх  
                                             памераў.  
А зьверху грыміць адпаведная  
                                              музыка. 
 
Я бачу знаёмыя твары шчасьлівымі  
I сам разумею пад іхным уплывам, 
Што сёньня – 
               вяртаньне да кукурузы – 
Падзея ў нашай гісторыі. 
 
 
 
*  *  * 
 
Калі жыцьцё будуеш на былым,  
На будучыню цяжка спадзявацца,  
Бо будучае можа не збывацца  
I не зважаць на даўняе пры тым. 
 
 
*  *  * 
 
Сонца лісьце фарбуе па-свойму – 
Скончым сёньня  
                      глядзець на другое.  
Сярод фарбаў дзівацтва пустое  
Пераверне звычайныя словы. 



*  *  * 
 
Ну што вы, што вы 
                   ці будзе лепш...  
               ... i гэта змова...  
               ... ці ёсьць там сэнс?.. 
Быў першаслоўя часовы зьмест. 
Ну што вы, што вы – 
                              ня трэба лепш... 
Цікавых зьместаў зашмат наўкол...  
Ня знойдзе месца там ваш прыкол. 

 
 
 
*  *  * 
 
Зьвяртаюся да цябе 
                           ці не? 
Ня ведаю. 
Але ж мой зварот 
Мігціць там, дзе ўваход 
У будучы дзень, у лёс. 
Каму я нясу?  
Каму? 
Навошта аддам-схаплю 
Пытаньняў-сьцьвярджэньняў  
                                         спуд – 
Адбітак былых атрут, 
Ужытых праз недахоп 
Таго, што за грошы ўзяць 
Ніяк... 

 
 
 
ЛЕТНЯЕ КУПАНЬНЕ 
 
У кіпеньнi вада разьвяла каламуць,  
На беразе трошачкі  



                       можна дыхнуць,  
I ногі ў рукі, i ў вір галавой  
Лячу, не даслухаўшы лямант  
                                            праклёну.  
Ужо брудна-шэрым стаў  
                                     колер зялёны.  
Сьмяюся, таму што  
                             зьмяніўся настрой. 
Ну што там? 
                    Чакаю. 
                              Давайце за мной. 
 
 
 
*  *  * 
 
Ca шкадаваньнем мы губляем тое,  
Што прапануецца ў якасьці  
                                   жыцьця.  
Канешне, гэта важна – 
                             жыць спакойна, 
Чаго i дамагаюцца наўсьцяж. 
 
 
 
*  *  * 
 
I новая восень. 
I неба 
        нанова відно, 
                      аж наскрозь. 
Але пра старыя патрэбы  
Упарта нагадвае штось. 
 
Іх ветрам не параздзімала.  
I дождж ix сабой не накрыў.  
Мне толькі ix i не хапала,  
Вось гэтых патрэбаў старых. 



 
Заўжды нешта хоча быць новым  
I поўніць гаворкай сусьвет.  
Ды толькі ж патрэбныя словы  
Ня перад патрэбай, а ўсьлед. 
 

 
 
 

Хай сабе дождж і сваволіў, 
Жнівень касуе мяжу. 

Пэўна такая ўжо доля –  
Поўныя вочы дажджу. 

 

РЭШТКІ  
 
 
*  *  * 
  
Няма нам справы 
Да заходу сонца. 
Яно й бяз нас 
Усё зробіць 
Так, як трэба. 
Мы пальцам 
На задыханым ваконцы 
Свае імёны 
Простыя вышкрэбваем.  

 
 
 
*  *  * 
 
Паветра бабінага лета  
Мой сьвет кульнула дагары,  
I больш празрыстага на сьвеце  
Нічога лёс мне не дарыў. 
 



Сноў відавочную няпраўду,  
Прывабную больш за жыцьцё  
I непатрэбную назаўтра,  
Ты не сьпіхнеш ў забыцьцё. 
 
Прагорклы пах зламанай веры  
I поўніць нос, i муціць зрок,  
Абшар мяняецна ў памерах.  
I кожны крок – aпошні крок. 
 
 
*  *  * 
 
Возера, сіняе вока,  
Зьнізу глядзела ўверх.  
Неба, блакітная вокладка  
Жыцьцяпісаньня агульнага,  
Зманьліва вельмі утульнае,  
Хмары зьбірала ў каўнер.  
Я на сьпіне каля возера  
Погляд свой ладжу разгублена.  
Стой, недарэчнае воблака,  
Дух паралельнага позірку  
Сэнсам ня можа напоўніцца.  
Стой, ты закрыеш адтуліну,  
Факт разуменьня агульнага  
Месца ня знойдзе пад небам  
I адамрэ без патрэбы...  
Чуюцца сінія крокі.  
Неба хаваецца ў ноч,  
Невідавочныя клопаты  
Не дазваляюць расслабіцца,  
Думкі кульгаюць нязграбныя,  
Нічога ня бачна, апроч  
Цемры адной надакучлівай,  
Што воблакі з’ела бязгучна.  
Возера вока заплюшчыла. 
 



*  *  * 
 
Адбіткі недасягнутае мары  
Міжвольна загасаюць у вачах.  
I гоніць восень хмары,  
                                  хмары,  
                                         хмары,  
I сэрца не шкадуе па начах. 
 
I мне баліць, што я цябе ня помню, 
I што ня вабіць больш тваё імя,  
I зноўку набірае сілу поўня  
На рэштках адыходзячага дня. 
 
 
 
*  *  * 
Патухлы позірк, 
                 утароплены ў бурштын, 
I аб мінулым, 
                    як аб лепшым, 
                                          успамін. 
I вось бурштын ужо – 
                        пажоўклае лісьцё – 
Асеньнім вогнішчам 
                            прапальвае  
                                          жыцьцё. 
Дай мне руку – 
                       дапамагу табе  
                                            ўстаць, 
Ужо рушыць час, 
                    ужо холад  
                            восеньскі працяў. 
Па лісьці пройдземся 
                             сярод  
                                   пустых галін. 
Калі расстаньнс нам прызначана?  
Калі?  


